
THINK TANK

Kultura politiko berriaren inguruko deliberazio prozesua: 19. Lan Dokumentua

DELIBERAZIO TALDEAK EKOSISTEMAN DUEN ERAGINA LANTZEKO PROZESUA: KULTURA
POLITIKOA ERALDATZERAKOAN NORBANAKOEN ERALDAKETAREN PAPERA

(2022ko martxoaren 23a)
Sarrera

Kultura politiko berriaren lanketarako deliberazio talde honek bi proiektu hartu ditu jakintza
ko-sortzeko erreferentzia moduan 2022rako: lurralde mailako mapatze prozesua eta
Gipuzkoako Foru Aldundi (GFA) barruko eraldaketa prozesua. Hala ere, hirugarren helburu bat
ere badu taldeak, deliberazio taldearen eraldaketa hain zuzen, lurraldean -eta bereziki
Gipuzkoako Foru Aldundiaren politiken ekosisteman- duen eragina areagotzeko. Martxoko
saioan hirugarren helburu hau landu zen.

Saio honetan abiapuntu moduan aurreko saioko ikasketetako bat aurkeztu zen, pertsonen
garrantzia hain zuzen. Barne eraldaketan pertsonak hain garrantzitsuak izan badira, lurraldean
lankidetzazko gobernantza landu eta kultura politikoa eraldatzerakoan ere hala izango direla
proposatu zen. Hau hala balitz, deliberazio taldeak lurraldean eragina izan dezan partaide
bakoitza (pertsona bakoitza) da garrantzitsua. Ondorioz, hau izan zen saiorako lan hipotesia:
“Norbere eraldaketari eusten ez badiogu, nekez eraldatuko dugu gure inguruan kultura
politikoa. 1zan ere, ingurua eraldatzeak gaur ez ditugun gaitasun eta jarrerak eskatzen dizkigu”.

Taldera ekarritako ikasketak

Gai hau lantzeko Hilary Bradbury-k hartu zuen parte. Bere aurkezpenean ekintza logiken
kontzeptua partekatu zuen. Gure ekintza logikak gauzak ulertzeko ditugun patroiak dira, eta
zertaz konturatzen garen (edo ez) eta zein motatako ekintzak egiten ditugun markatzen dute.
Hilary-k oinarri moduan hartu zuen pertsona helduen garapen teoriaren arabera, gizabanakook
bizitzan zehar bide bat egiten dugu, ekintza logika geroz eta garatuagoak barneratuz. Honek ez
du esan nahi logika zaharretara inoiz itzultzen ez garenik. Izan ere, gure jardueran logika modu
bat baino gehiago erabiltzen dugu. Hala ere, gaur egun ditugun erronkek (ikuspegi sistemikoak,
konplexutasuna eta abar), logika garatuak eskatzen dituzte.

Ekintza logika nagusiak ondorengoak direla aipatu zuen, egindako ikerketen arabera bakoitza
biztanleriaren zein ehunekorentzat nagusitzen den ere azalduz: diplomatikoa (%13), aditua
(%36), lortzailea (%29), berdefinitzailea (%11) eta eraldatzailea (%5). Saio aurretik bost
taldekidek galdeketa bat erantzun berria zuten, euren ekintza logiken diagnosia egin eta euren
jardunean zein logika nagusitzen den jakiteko.

Banakako hausnarketaren emaitzak

Ikuspegi hau partekatu ondoren, taldekide bakoitzak ondorengo galderei erantzun zion:
“Egokia al da ideia hau deliberazio talde honek bilatu behar duen eraldaketa ulertzeko?
Erantzuna baiezkoa balitz, zer egin dezakegu gaitasun horiek lantzeko? Eta erantzuna ezezkoa
balitz, nola ulertzen du taldeak eragin dezakegula gure ingurunearen eraldaketan?”. Atal
honetan jasotako erantzunen lanketa bat egiten da, aurrera begirako irizpideak finkatzeko.

Banaka emandako erantzunak jarraituz, partaideak hiru taldetan sailka ditzakegu: (a) lanketa
hau egokitzat jo zutenak, (b) egokitzat jo arren, zalantzak agertu zituztenak eta (c) lanketa hau
egokitzat jo ez zutenak. Ondoren jasotzen dira ikuspegi bakoitzari dagozkion ekarpenak:

Norbere garapena think tankean lantzea egokitzat jotzen dutenak eta hau modu naturalean
eraldaketa kolektiboarekin sinergikotzat jotzen dutenak

a) Niretzat bai. Bakoitza eraldatzean bere eraldaketak “irradiatzen” dituelako eta ez
dagoelako maila makro edo kolektiboan soilik gertatzen den aldaketarik.

b) Banaka egindako lanak ez du soilik think tankean eragiten. Gure erakundeetan
eraginez ekosistema eraldatzen laguntzen du

c) Bai. Oso egokia da pertsonen jarrerak fokoan jartzea. Gaitasunen azterketatik,
garapenen ibilbidea marraztea interesgarria izango litzateke. Hala ere, denok ez dugu
denerako balio. Bakoitzak berea egin behar du. Pertsonen garapena estrukturalki
landu (trebakuntza). Paraleloan, erakundearen kultura eraldatu. Marko egokia eskaini
ahalegin pertsonalari. Ahal dutenei saritu. Motibazioa garrantzitsua da. Akuilua erabili.

d) Bai [egokia da]

e) Bai[egokia da]

Norbere garapena think tankean lantzea egokitzat jo arren, honek dimentsio kolektiboa
baztertu arazi diezagukeela edo nahikoa ez dela azpimarratzen dutenak:

a) Bai. Nahitaezkoa da. Baina, eraldaketa pertsonala beharrezkoa bada ere, ez da prozesu
indibiduala bakarrik. Talde dinamikak ere bultzatu behar dira.

b) Ulertzeko bai [egokia ikusten dut]. I1zan ere, kultura pertsonen interakzioan garatzen,
lantzen eta transmititzen da eta balio eta ohituretan oinarritzen da. Horregatik,
ezinbestean dimentsio hori egon behar da edozein eraldaketa kolektibotan. Hori
esanda, dimentsio indibidualaren eraldaketaren gaitasuna eraldaketa kolektiborako
ezberdina da kasuan kasuko. Gure taldean, gutako bakoitzaren eraldaketaren
gaitasuna mugatua ikusten dut. Ez nion uko egingo gaitasun mota horiek lortzeko
prozesu, tresna eta baliabideak ezartzeari. Hori bai: zalantzak ditut lehentasun nagusia
ote den think tankerako (nik ulertzen dudan moduan, behintzat). Beraz, eszeptiko
xamarra naiz. Galdera asko sortzen zaizkit eta ziurtasun gutxi ditut.

c) Baiezko edo ezeko argi bat eman ordez, “bai, baina” bat erantzungo nuke. Gure burua
eraldatzen ez da horren erraza eta ditugun pizgarriak aldagaitzat hartuko nituzke.

d) Nire ustez gizakion baitan elementu subjektiboak eta objektiboak daude. Era berean
espazio publikoan norberaren eta gizartearen elementuak daude. Kultura politikoaren
eraldaketak, beraz, bi iturri ditu nire ustez. Alde batetik espazio kolektiboa, eta,
bestetik, norberaren hausnarketa eta eraldaketa. Ados nago norberaren lanketan.
Baina, ez da nahikoa nire ustez. Ikuspegi honek osagai gehigarri bat behar du.

e) Nire ustez prozesua aberastu dezakeen ikuspegi bat da. Baina, betiere sistemaren
errealitatea kontuan hartzen. Izan ere, sistema horretako errealitateak asko
baldintzatzen du. Sistemak pertsona asko baldintzatzen ditu. Pertsona sistemara
ohitzen bukatzen da. Oso lidergo fuerte eta berezia duten pertsonak kenduta, beste
guztiak sistemara ohitzen eta moldatzen bukatzen dute. Hau kontuan hartu beharko
litzateke.

Norbere garapena think tankean lantzea egokitzat jotzen ez dutenak:

f) Norberaren eraldaketa garrantzitsua da. Baina, uste dut akats bat izango litzatekeela
norbanakoaren transformazioa lankidetzazko gobernantzaren erantzukizunen barnean

sartzea. Lankidetzako gobernantza kolaborazio egiturak eta lan politikoa gauzatzeko
modu bat da funtsean. Arazo konplexuei aurre eiteko tresna da. Baina boluntarioa da.
Lankidetzazko gobernantzarekin lortu daitekeena sinistuz gero, nahikoa izan behar du
abian jartzeko.

Garapena bultzatzeko zer egin daitekeenari buruz esandakoak honela laburtu daitezke.

Kontzientzia hartu:

a) Kontzientzia hartu. Gaitasun/jarrera “soft” horiek lantzeko zailtasunak eta kulturala
den eszeptizismoa egon ohi dira. Hala ere, planteatzen diren tresnak eta jarrerak
eztabaidan jarri behar dira. Nola markatu desberdintasuna? Nola egin eraldaketa
positibo horiek?

b) Kontzientzia maila lortu. Beharrezkoa dela sentitu eta arrazoitu. Modu pertsonalean
baino taldean ere lortu behar da kontzientzia maila bat.

¢) Modu agregatuan ikusi beharra dago nola aldatu nahi dugun. Gure aldaketa
indibiduala nola gidatu hausnartu behar dugu. Zerk gidatzen gaitu? Utilitateak?
Hedonismoak ? Zer egin kontraesanekin?

d) Auto-kontzientzia maila altuak sustatu. Norbere burua ezagutzeko, ekintza logiken
inguruan hausnartu beharko litzateke. Horrela errazago litzateke eraldaketak eskatzen
dizkigun gaitasun eta jarrerak ba ote dauzkagun ikustea.

e) Bakoitzak bere ikasketa propioa aztertzen eta esplizitatzen ikasiz. Barne
hausnarketarako guneak eskainiz eta baliabideak garatuz.

Espazio egokiak sortu eta taldea indartu:

a) Pertsona bakoitza taldeko partaide bihurtzeko mekanismoak bilatu behar ditugu.
Pertsona taldean benetan inplikatuz gero, errazago izango da.

b) “Benetako” edo “egiazko” espazioak behar ditugu. Hau da, egia lasai esateko espazio
bat behar dugu. Gure buruari egia esan nahi badiogu, eta horrekin aldaketa bultzatu,
espazio honek baldintzak bermatu behar ditu.

c¢) Norbera berekiko jabetasuna garatzeko espazioak edukiz/sortuz.

d) Dinamikak eta espazioak sortu behar dira.

e) Garrantzitsua da taldeen gestioko logika berrienak aplikatzea. Ingeniaria instituzionala
ere ondo legoke.

f)  Elkarrekin arituz ikasketa prozesuak egituratu. Elkar hobeto ezagutuz. Zeharkako
gaitasunak sakondu (situated learning).

Formakuntza egin eta gaitasunak garatu:

a) Gaitasun eta jarrera horiek garatzeko trebakuntzak sortu behar dira.

b) Identifikatu zeintzuk diren gaitasunak.

c¢) Formakuntza tailerrak planteatu daitezke. Baina, pertsonaren profila kontuan hartuta.
Izan ere, pertsona profil oso desberdinak daude. Hori dela eta, pertsonen profilen
sailkapen bat egitea ondo legoke. Sailkapena pertsona mota ete bere ahalmenetan
oinarrituta egongo litzateke. Sistema berak erraztu beharko lituzke ariketa horiek.
Sistemak probokatu behar ditu ariketa horiek. Edo, ez neutralizatu, behintzat.

Think tankaren eremuko ekintzei lotu:

a) Gaitasun hauek tesian baino gehiago praktikan lantzen dira. Une honetan deliberazio
taldeko kide batzuk zuzenean think tankari loturiko ekintzan ari gara. Baina, ez denok.

Bi pauso eman daitezke: 1) Denok ekintzari lotu. 2) Ekintzen inguruko hausnarketaren
bitartez gai hauek landu.
b) Martxan jarri prozesuak, proiektuak, ekintzak, etab. aldaketak horiek gauzatzeko.

Beste batzuk:

c¢) Denbora hartzea ere garrantzitsua da. Norbera eta ingurua ez dira egun batetik
bestera aldatzen.
d) Pertsonen konpromezua ere garrantzitsua da.

Norbere garapena egokitzat ez ikusiz gero, taldeak bere ingurunean eragiteko beste zein modu
dituen galdetu zen. Galdera honek ez zuen erantzunik jaso.

Taldeko hausnarketa

Taldeetan eginiko lanketa partekatu zenean, banakako iritzietan jasotakoak errepikatu ziren
neurri batean. Hala ere, taldearen aurrera begirako ibilbidea definitzeko garrantzitsuak ikusi
diren zenbait ekarpen jasotzen dira bertan:

a) “Gure taldea gai honekin kritikoena izan da [...] uste dugu ez dela berebiziko gauza
bat”.

b) “Aldaketa indibiduala kolektiboarekin lotuta dago, eta alderantziz”.

c) “Ariketa hau elementu garrantzitsua izan da. Baina, zeinbait erreparo egon dira”

d) “Esperimenturen bat egiteaz ere hitz egin dugu. Zerbait txikia izango litzateke”.

Aurrera begirako pausoak

Parte hartzaileen ekarpenek argi uzten dute gai honi atea ireki zaiola, baina zalantza eta kezkak
ere jarri direla mahai gainean, besteak beste izan behar duen lehentasunaren inguruan.
Bestalde, zenbait partaidek banakako dimentsioa eta kolektiboa banatu ezinak direla esaten
duten arren, beste batzuk desberdinduta ikusten dituzte eta banakakoari emandako denbora
kolektiboari kenduko zaion kezka azaldu dute.

Ondorioz, deliberazio taldearen indartze prozesuan banakako lanketa hau txertatu daiteke
esperimentu txiki baten bidez, baina, dauden zalantzak kontuan izanik, ez deliberazio
taldearen jardunaren erdigunean.



